
Aningaasaqarnermut Ataatsimiititaliap suliaq nr. 01.31.06/06-00216 pillugu 

pingasunngornermi ulloq 6. december 2006-imi aalajangiinera pillugu 

Naalakkersuisunut ilisimatitsineq. 

(Naalakkersuisut ulloq 22. november 2006-imi aalajangiineranni imm. 2) 

 

Nuummi Saviminilerinermik Ilinniarfimmut aamma Niuernermik Ilinniarfimmut  

tunngatillugu ilassutitut aningaasaliissuteqarnissamik qinnuteqaat 

 

Naalakkersuisut inassutigaat, 

- kontomi pingaarnermi 62.02.08-mi, Inuussutissarsiutinut ilinniartitaanerni 

ilinniarfinnut tunngasumi - Saviminilerinermik Ilinniarfimmut aningaasaliissutit 

1.500.000 kr.-inik amerlineqassasut. 

- kontomi pingaarnermi 62.02.08-mi, Inuussutissarsiutinut ilinniartitaanerni 

ilinniarfinnut tunngasumi – Nuummi Niuernermik Ilinniarfimmut 

aningaasaliissutit 2.000.000 kr.-nik amerlineqassasut. 

- kontomi pingaarnermi 62.01.04-mi, Ilinniartitaanermut pilersaarut kiisalu 

ilinniartitaanerup immikkut ittumik suliniuteqarfigineqarneranut tunngasumi, 

aningaasaliissutit 2.000.000 kr.-inik ikilineqassasut. 

- kontomi pingaarnermi 62.04.05-mi, Piareersarfinnut tunngasumi, aningaasaliissutit 

1.500.000 kr.-inik ikilineqassasut. 

 

Aningaasaqarnermut Ataatsimiititaliap oqaaseqaatai 

Saviminilerinermik Ilinniarfimmut qinnuteqartartut amerleriartut 2005-imi paasineqarpoq. 

Suliat taama annertuseriarnerat ilinniarfimmut 1,2 mio. kr.-inik ilassutitut 

aningaasaliissuteqartoqarnissaanik pisariaqartitsinermik nassataqarpoq, tamannalu 

Aningaasaqarnermut Ataatsimiititaliamit 29. juni 2005-imi akuersissutigineqarpoq. 

(Aningaasaqarnermut Ataatsimiititaliap suliaa 05-124). Atuarfimmi ingerlatat taama 

annertuseriarnerat tunngavigalugu 2006-imi aningaasanut inatsisissatut siunnersuummi 

aningaasaliissuteqarnissaq sumik pissuteqarnersumik siunnersuutigineqanngilaq. 

Taamaalillunilu atuarfimmut 2006-imi aningaasaliissutit 2004-misulli annertutigiinnarlutik. 

Atuarfimmi ingerlatat 2006-imi apparianngimmata 2006-imi 1,5 mio. kr.-inik 

aningaasaliissuteqaqqinnissamik pisariaqartitsisoqartoq Naalakkersuisut paasivaat. 

 

Tassunga atatillugu ingerlatat taama annertuseriarnerat tunngavigalugu atuarfimmut 

aningaasaliissutissat 2006-imi aningaasanut inatsimmut Naalakkersuisut taamanili 

ilanngussimasariaqaraluaraat Aningaasaqarnermut Ataatsimiititaliamit oqaatigineqassaaq. 

 

Aammalu immikkoortumut pilersaarummut aningaasaliussat, ilinniarfinni taamaatiinnartartut 

ikilisinneqarnissaannut immikkut atugassatut naatsorsuussaareeraluartut atorlugit ilaatigut 

aningaasalersuisoqassasoq Naalakkersuisut siunnersuutigigaat ataatsimiititaliamit 

oqaatigineqassaaq. Naalakkersuisoqarfiup aningaasalersuutissat pillugit nammineq 

siunnersuuteqarsinnaanera soorunami ajunngilluinnarpoq. Ilinniarfinnili taamaatiinnartartut 

malunnaatilimmik pilertortumillu appariaateqarnissaat pingaaruteqarluinnartutut 

Aningaasaqarnermut Ataatsimiititaliamit isigineqarpoq, taamaattumillu aningaasat 

taakkorpiaat Naalakkersuisoqarfimmit atorneqarsinnaasimannginnerat ataatsimiititaliamit 

assorsuaq uggorineqarpoq. Immikkoortumi tassani taama pingaaruteqartigisumi 

suliniuteqarnerup malunnaatilimmik 2007-imi annertusineqarnissaa ataatsimiititaliap 

Naalakkersuisoqarfimmut sakkortuumik kaammattuutigissavaa. 

 

Tassunga atatillugu suliaq pillugu ataatsimiititaliap 2006-imi augustimi apeqquteqarnerata 

kingorna immikkoortumi tamatumani manna tikillugu suliniutit qanoq kinguneqarsimanerat 

pillugu takussutissiaq nutartigaq Aningaasaqarnermut Ataatsimiititaliamit qinnutigineqassaaq. 

 

Ilassutitut aningaasaliissuteqarnissamik qinnuteqaatinik ukiup taamaalinerani 

nassiussisoqaraangat aningaasat qinnutigineqartut atorneqareersimanerat 

aarleqqutigineqarsinnaagajuppoq. Suliami matumani pineqartumi taamaattoqannginnera 

Aningaasaqarnermut Ataatsimiititaliamit naatsorsuutigineqarluinnarpoq. Tassunga atatillugu 

missingersuutinut ilanngussat nassiunneqartut kukkuneqarnerat ataatsimiititaliamit 

oqaatigineqassaaq, qinnuteqaammik matumani pineqartumik akuersissutiginninnerup 

kingorna kontomi pingaarnermi aningaasaliissutit aningaasartaannut taarsiullugu  

aningaasaliissutinik allannguinerup kingorna ilinniarfinnut pineqartunut ataasiakkaanut 

aningaasaliissutit allanneqarsimammata. Missingersuutit pillugit inatsimmi § 4, imm. 2-imi 

allassimasutut aningaasaliissutit kontonut pingaarnernut tunniunneqartarput! 

Missingersuutinut ilanngussap 2006-imi ilassutitut aningaasaliissutinut inatsimmut 

ilanngunneqannginnera kukkunerup tamatuma aaqqinneqarnissaa naatsorsuutigineqarpoq. 

 

Aningaasaqarnermut Ataatsimiititaliap aalajangiinera 

Oqaaseqaatit siuliani allassimasut innersuussutigalugit Naalakkersuisut qinnuteqaataat 

Aningaasaqarnermut Ataatsimiititaliamit akuersissutigineqarput. Tamatuma peqatigisaanik 

atortussat siuliani qinnutigineqartut ulloq mannamit ullut 14-it qaangiutsinnagit 

tiguneqarnissaat ataatsimiititaliamit qinnutigineqarpoq. Atortussat kalaallisut danskisullu 

kiisalu qarasaasiakkut uunga nassiuteqquneqarput: nch@gh.gl.  

 

 

 

Inussiarnersumik inuulluaqqusillunga 

 

 

 

Jens Lars Fleischer 

Aningaasaqarnermut Ataatsimiititaliami siulittaasup tullia 

